
Tuproqlarning qabul qilingan tasnifiga muvofiq, gipsli tuproqlarda  gips miqdori 

(CaSO4-H2O) tuproq massasining 2% ga teng yoki undan oshadigan tuproqlar kiradi. 

Gipsli tuproqlar birinchi marta V. V. Dokuchayev tomonidan 1900 yilda Repetek 

yaqinidagi Qoraqum cho‘lining qumlarida kashf etilgan. Keyinchalik Markaziy, Janubiy 

va yaqin Osiyoda, Shimoliy Afrika mamlakatlarida, Markaziy Amerikada va 

Avstraliyada mavjudligi aniqlangan bo‘lib, asosiy hududlari iqlimi quruq bo‘lgan 

mamlakatlariga to‘g‘ri keladi [1,6,7]. 

Dunyoda gipsli tuproqlar 65,560 km, shundan Afrikada 54,6%, Markaziy Osiyoda 

25,3% va Janubiy Osiyoda 19,6% joylashgan. Gipsli tuproqlar cho‘l va yarim cho‘l 

zonalarining ko‘plab mamlakatlarida- Iroq, Tunis, Yaman, Somali va boshqalarda keng 

tarqalgan. MDH hududida ular asosan Markaziy Osiyo respublikalarida 5 ming km2 dan 

ortiq maydonda to‘plangan [2,3,5,8].  

Gipsli tuproqlar turli xil relef elementlari va geomorfologik tuzilmalar tog‘ osti  

tekisliklari, balandliklar, qiyaliklar va chuqurliklar bilan chegaralangan. Shu bilan 

birga, tog‘ oldi tekisliklarining tuproqlari nafaqat gipsli, balki ko‘pincha suvda oson 

eriydigan tuzlar bilan sho‘rlangan.  

O‘rta Osiyo mintaqasida avtomorf guruxiga mansub, gipsli  bo‘z, sur qo‘ng‘ir gipsli 

yarim cho‘l tuproqlari kiradi. Gidromorf tuproqlardan  bo‘z-o‘tloqi, o‘tloqi, o‘tloqi-

sho‘rxok,  sho‘rxok, sho‘rtob tuproqlar kiradi [4,6]. 

Avtomorf tuproqlarda gipsli qatlam tuproq profilining o‘rta va pastki qismlarida 

uchraydi. Gidromorf tuproqlar odatda gips profilning yuqori qatlamlariga yaqinligi 

bilan ajralib turadi. 

Tuproqda gipsning to‘planishiga tuproq xosil qiluvchi ona jinsga, yer osti suviga, 

iqlim sharoitiga, geokimyoviy xususiyatlarga  va hududlarning drenajlanishiga bog‘liq 

bo‘ladi. 

Gips tarkibiga ko‘ra, ular 2-10, 10-20, 20-40 va 40% dan ortiq gips tarkibiga ega 

bo‘lgan kuchsiz, o‘rta, kuchli va juda kuchli gipsli tuproqlarga bo‘linadi.  

Gips  tuproq qatlamining joylashish  chuqurligiga ko‘ra, yuza (0-30 sm), yuqori  

(30-50 sm), o‘rta (50-100 sm), chuqur (100-200 sm) joylashgan  bo‘ladi.  

Gipsli gorizontlarning qalinligi bo'yicha uchta gradatsiya qabul qilinadi:  Kam 

qalinlikdagi gipsli qatlam 40 sm dan kam, o‘rtacha qalinlikdagi gipsli qatlam 40-100 sm, 

qalin - gipsli qatlam 100 sm dan yuqori. 

Nihoyat, kattaligi va turi bo'yicha gips kristallari gajali -gips mayda unsimon 

kristiallarining o‘lchami  (0,1 mm dan kichik), mayda donador - gips kiristiallarining 

o‘lchami (0,1-1,0 mm o'lchamdagi oq shaffof kristallar), o‘rta donador - gips 

kiristiallarining o‘lchami (1.0-10 mm gacha), yirik donador zich gipslashgan (10-100 mm 

gacha), yirik bo‘lakli (100 mm dan katta) [1,6]. Gips kristallarining kattaligi va ularning 

morfologiyasi gipsli tuproqlarning gidrotermik rejimining xususiyatlari bilan 

chambarchas bog'liqdir. Tuproq gorizondlari bo‘ylab gipsning turli shakiliri bo‘lishi 

mumkin. Gipsli tuproqlarda gips gorizontlarining shakli muhim genetik, diagnostik va 

meliorativ omil hisoblanadi.  

Ma`lumki gipsli tuproqlar sho‘rlanishi yuqori bo‘lib, zichlashganligi, suv 

o‘tkazuvchanligining yomonligi bilan farqlanadi, bunday tuproqlarda o‘simliklarning  

ildiz tizimlarini to‘liq o‘sishiga  salbiy ta’sir ko‘rsatadi. Sho‘rlangan tuproqlar tarkibida 

gips yaxshi shakillangan bo‘lib, tuproq profili bo‘yicha gipsning to‘planishi hamda 

miqdori, joylashgan o‘rni ekinlarini yetishtirishda va tuproqni sug‘orishda  muhim o‘rin 

tutadi.  

Agar gips yirik-kristalli fraktsiyadan hosil bo'lsa va tuproqning mexanik tarkibi 

og'ir granulometrik tarkibga ega bo'lsa, profilda deyarli suv o'tkazmaydigan gorizontni 

ifodalovchi qalin,  suvni zaif o'tkazuvchan qatlam hosil bo'ladi. Natijada, bunday 

tuproqlarni yuvishga uzoq muddatli urinishlar samarasiz hisoblanadi. Bu holat, 

xususan, O‘zbekistonning cho‘l zonasi og‘ir mexanik tarkibli, tarkibida gips miqdori 

ko‘p bo‘lgan tuproqlar kiradi.  

Bu jarayon yer osti suvlari oqimini o‘zgarishiga, chuqurligiga, sug‘orish suvlarining 

yo‘qotilishiga olib keladi.  Natijada sug‘orish tizimining samaradorligi pasayib, yer osti 

suvlarining ko‘tarilishi, botqoqlanishi va tuproqning sho‘rlanishi tezlashadi. Shu bilan 

birga, tuproqlarda gipsning mavjudligi suv o‘tkazuvchanligining sezilarli darajada 

pasayishiga va boshqa fizik xususiyatlarning o‘zgarishiga olib kelishi mumkin. N. G. 

Minashina va V. V. Yegorovlar gipsli tuproqlarning suv o‘tkazuvchanligini kamaytirish 

mexanizmini tushuntiruvchi gipotezani taklif qilishdi [7,8]. Gipsli  tuproqlarda o‘simlik 

ildiz yo‘llari bo‘ylab karbonat-gips yoki gips naychalari hosil bo‘lishiga e’tibor 

qaratdilar, ular ildizni tuproqning silikat qismidan o‘simliklar uchun mavjud bo‘lgan 

ozuqa va suv zahiralari bilan ajratib turadi. Ildizlar o‘lgandan so‘ng, o‘rni  qoladi va 

keyingi vegetatsiya davrida o‘simliklarning ildizlari tuproqni siqib chiqaradigan yangi 

o‘rinlarni yaratadi. Bu tuproq ildizlardan o‘tish qobiliyatini saqlab qolguncha davom 

yetadi. Tuproqning kuchli siqilishi bilan tirik ildizlar gips-karbonat naychalarining eski 

o‘tish joylariga kirishga majbur bo‘ladi. Bunday siqilgan tuproqlarda ildizlar chuqur 

kirmasdan, gipsli qatlam yuzasi bo‘ylab siljiy boshlaydi. Gipsli tuproqlar qishloq 

xo‘jaligi landshaftlarining ekologik va meliorativ holatini baholashning asosiy 

muammosi bo‘lib, gipsning turli shakllari va konsentratsiyasining o‘simliklarning o‘sishi 

va rivojlanishiga ta’sirini turlicha bo‘lib, gips kristallari va boshqa neoplazmalar gipsli 

tuproqlarda suv ta’minotini,  qishloq xo‘jaligi ekinlarining hosildorligiga  kamayishiga 

tasir ko‘rsatadi.  

Shunday qilib, sug‘oriladigan dehqonchilikka gipsli tuproqlarni jalb qilish 

imkoniyati va maqsadga muvofiqligi birinchi navbatda gipsning miqdori va gips 

gorizontlarining shakli bilan belgilanadi. Markaziy Osiyo mintaqasining gipsli 

tuproqlariga kelsak, rayonlashtirilgan ekinlarni joylashtirish bo‘yicha quyidagi 

tavsiyalarni taklif qilish mumkin.  

Tuproq qatlamlarida gipsning joylashgan chuqurligiga qarab 

tuproq ayirmalariga ajratiladi.  Qishloq  xo‘jaligi yerlarida foydalanib 

kelinayotgan sug‘oriladigan gipsli tuproqlardan samarali foydalanish, qiyin 

melioratsiyalanadigan tuproqlarda  gips shakllari, gips chuqurligi va gipsli qatlam 

qalinliklarini hisobga olgan holda tuproqlarning gipslashganlik darajalarini aniqlash,  

ularning unumdorligini  oshirish,  qishloq xo‘jalik ekinlarini to‘g‘ri joylashtirish, 

tuproqning meliorativ holatini yaxshilash oldini olish bugungi kunda muhim 

vazifalardan biri  hisoblanadi. Sug‘oriladigan gipsli tuproqlardan kompleks hamda ilmiy  

yondashgan holda foydalanish, tuproqlarning  biologik-ekologik meliorativ holatini 

yaxshilash, tuproq unumdorligini saqlash, tiklash va oshirish, gipsli tuproqlardan 

qishloq xo‘jaligida  samarali foydalanib, aholiga  oziq-ovqat xavfsizligini ta’minlash 

muhim ahamiyat kasb etadi.   

